
Енесі жас көжегін қанжығада
кездесейік, - деп тастап жүре
береді екен.

                     (Халық сөзі).

Өмір деген өте шығар бір мезет,
Кідірмейтін кіріссең де тіл безеп.
Күнше күліп жүрем, -- деген жылдарың --
Бір секіріп жоғалатын сұр көжек.

Сол көжекті туған ене ,ей, көкем,
қанжығада кездесейік - дейді екен.
Оның сыры аштырмайтын адымын,
Адам деген асқазаны дөйде екен.

Мəңгіліктен келе жатқан ғұрыпта,
Мезгіл шіркін көнген емес ырыққа.
Жиырмаңыз орын берер отызға, 
Отызыңыз төрін беріп қырыққа

жалғасады арғы уақыт берімен,
Жайын айтып жасамыстан жеріген.
Айнаңызбен алысасыз.
Дегендей, -- 
алжа-алжа сені қайдан көріп ем?

Осылай ғой осқырынса төр кенет,
Кеше ғана ошағыңа берген от.
Тынар шақта триллион табысың
тентірейді, мағынасы нөлге кеп.

Өміріңе не жеткенін, не жетпей
солайынша сездіреді кезекті ой.
Қайырусыз кетті жылдар.
Енемен
қанжығада кездесетін көжектей.

Күрсін, көңіл, жүде жүрек, жан, жыла,
"Қаңтарды" ойлап қақтығысы қан жыра.
Аңды аяймын.
Бар екенін ұмытып
адамның да басын тізген қанжыға.

Абзал БӨКЕН.

 МЕМЛЕКЕТ БАСШЫСЫ ҚА-
СЫМ-ЖОМАРТ ТОҚАЕВТЫҢ 
«БІЛІМ КЕЛЕШЕГІ: АДАЛ АЗАМАТ, 
КƏСІБИ МАМАН» ТАҚЫРЫБЫН-
ДАҒЫ ТАМЫЗ КОНФЕРЕНЦИЯСЫ-
НЫҢ ПЛЕНАРЛЫҚ ОТЫРЫСЫНДА 
СӨЙЛЕГЕН СӨЗІ

Құрметті ұстаздар, жиынға 
қатысушылар!

Ең алдымен, баршаңызға дəстүрлі 
Тамыз конференциясының ашылуы 
құтты болсын! Бұл – өскелең ұрпаққа 
сапалы білім мен тағылымды тəрбие 
беру мəселесіне арналған өте маңызды 
басқосу.

Ұстаз – ұлттың шамшырағы. Сіз-
дер күнделікті қажырлы еңбектеріңіз 
арқылы ел дамуына өлшеусіз үлес 
қосып келесіздер. Жас ұрпақтың бойына 
білім нəрін сеуіп, озық ойлы ұлт тəрбие-
леп жүрсіздер. Халқымыздың зияткерлік 
қуатын арттыруға белсене атсалысып 
жатсыздар.

Мемлекет басшысы Қасым-Жомарт Тоқаевтың тамыз 
конференциясының пленарлық отырысында сөйлеген сөзі

Бүгін мен еліміздегі ұстаздар 
қауымына шынайы ризашылығымды 
білдіремін! Шын мəнінде, мұғалімдер 
мемлекеттік маңызы бар жұмысты 
атқарып жатыр. Ыбырай Алтынсарин 
«Жақсы оқытушыны бəрінен де қымбат 
көремін» деген. Елдің ертеңі мұғалім-
дерге тікелей байланысты. Сондықтан 
ұстаздың қоғамдағы орны бəрінен биік 
болуға тиіс.

Біз бір ел, бір халық болып, Əділетті, 
Таза əрі Қуатты Қазақстанды құрып жа-
тырмыз. Ұлттың жаңа сапасын қалыпта-
стыру үшін нақты реформаларды қолға 
алдық. Бұл – ауқымды əрі күрделі жұ-
мыс. Бүгінге дейін біраз шаруа атқарыл-
ды. Елдегі саяси жүйе толық жаңғырды. 
Ұлттық экономиканың жаңа бағдары 
айқындалды. Қоғамымыз дамып, азамат-
тардың сана-сезімі өзгеруде.

Мемлекеттік қызметте меритократия 
қағидаты басты орынға шықты. Билікте 
де «отбасылық жүйе» жоқ. Азаматтарды 
қызметке тағайындау кезінде ең ал-
дымен олардың білімі мен кəсіби білігі 

ескеріледі.
Қазір елімізде рухы азат, ойы 

еркін ұрпақ өсіп келеді. Заңды сыйлау, 
тəртіпке бағыну қоғамның мызғымас 
қағидасына айнала бастады. Бір сөзбен 
айтқанда, Қазақстан жаңа сипатты ел 
болу жолына бет бұрды.

Бірақ өзгерістерді жасау – бір бөлек 
болса, оны біржола орнықтыру – бір 
басқа мəселе. Ол үшін, ең алдымен, 
қоғам санасы түбегейлі жаңғыруы 
қажет. Осы ретте сіздерге, яғни, ұстаздар 
қауымына зор жауапкершілік жүктеледі. 
Себебі, нағыз «Адал азамат» мектеп 
қабырғасында қалыптасады.

Ұлт ұстазы Ахмет Байтұрсынов 
«Мектептің жаны – мұғалім» деген. Біз 
өркениетті ел боламыз десек, ұстаздарға 
барынша жағдай жасауымыз керек.

Мен білім беру саласына айрықша 
мəн беремін. 2019 жылы Президент 
ретінде қабылдаған алғашқы шешім-
дердің бірі ұстаздарға қатысты болғанын 
білесіздер.

(Жалғасы 2-3-беттерде)

ҚАНЖЫҒА

«Білім келешегі: 
адал азамат, кəсіби маман» 


